
Nafarroako Gobernuak Erriberako garapen turistikorako plana hitzartu du EDER partzuergoarekin 
Agirian Nafarroako eremu horretako turismo eskaintza modu eraginkorragoan sustatzeko oinarriak eta estrategiak bildu dituzte
2010eko martxoak 26, astelehena.  Nafarroako Gobernuak, Kultura eta Turismo Departamentua medio, Erriberarako plan estrategikoa hitzartu du EDER partzuergoarekin, gaur goizean Tuteran egindako bileran. Agirian Nafarroako eremu horretako turismoa sustatzeko oinarriak eta estrategiak bildu dituzte. 

Dokumentua sinatzeko ekitaldira bertaratu dira, Nafarroako Gobernuaren aldetik, Juan Ramon Corpas kontseilaria eta Carlos Erce, Turismo arloko zuzendaria; eta EDER partzuergoaren aldetik partzuergoaren Batzorde Betearazleko burua, Rafael Remirez de Ganuza, eta partzuergoko gerentea, Yolanda Marco.

Plan estrategiko hori Nafarroako Produktu Turistikoak Garatzeko Planaren esparruan antolatu dute; azken plan horren helburua da foru erkidegoko dinamika turistikoa bultzatzea eta indartzea. Horretarako, planean ezarrita dago Nafarroako hamalau eskualde turistikoetarako plan operatibo bana egitea. 

Plan estrategikoan Erriberako marka turistikoan nagusi diren produktuak sustatzeko estrategiak jaso dituzte; produktu horiek dira, adibidez, Bardea, ibilbide zistertarra, Ebro ibaia eta haren ibaiadarrak, eta barazkiak. 


Planean, gaur egun eremuko turismoa zertan den azaldu ondoren, ikuspegi estrategia zehaztu dute, hau da, Erribera helbide turistiko gisa garatzeko neurriak jarri dituzte. Planaren hirugarren fasean bost produktu nagusi zehaztu dituzte eta produktu horiek sustatzeko zer egin behar den azaldu dute.  

Erriberako ibilbide turistikoak

Erriberako Plan Estrategikoan gaur egun eskualdeak dauzkan baliabide turistikoak aztertu dituzte. Hala, bederatzi ibilbide tematikoren zerrenda egin dute, ibilbide horiek turismoari zer ekarpen egin diezaioketen azaldu dute eta zazpi produktu turistiko nagusi zehaztu dituzte. 


Ibilbide tematiko horietako batek “Zistertarren eta erromanikoaren ibilbidea” izena du eta monasterio eta eliza zistertar eta erromaniko nagusiak hartzen ditu. Planaren arabera, ibilbide horrek izan behar luke baliabide garrantzitsuena eta Erriberako marka, eremu horretan baitaude ordena horretako lehenbiziko monasterioak. 


“Ibilbide literarioan” Gustavo Adolfo Becquer aipatzen dute, Nafarroa hegoaldeko lurretan ibili baitzen. Hala, ibilbide horretan idazleak ezagutu zituen eta inspirazioa eragin zioten lekuak daude. Alde horretatik, planean proposatu dute espazioak ez ezik erromantizismo espainiarraren eta Becquerren mundu literarioa ere sendotzea. 


Lehenaldiko beste aztarna batzuk tenplarioenak dira: XII. mendean, tenplarioen ordenak egoitzak ezarri zituen Erriberan. Horregatik, tenplarioen ibilbidean ordena horretako kideak bizi ziren lekuak daude: Cortes, Buñuel, Ribaforada, Fustiñana, Cabanillas eta Tutera. 

Erriberan erromatarren ondareak ere baditugu eta "Bide erromatarren ibilbidean" daude ikusgai. Komeni da ondare horren gaur egungo eragina eta erakargarritasuna, produktu gisa egonkortzeko esku-hartzeak zehazte aldera.

Beste ibilbide bat “Nafarroako Ebroko Santiago bidea” da. Santiago bideak 40 kilometro dauzka Cortesetik Castejonera. Azterlanaren arabera ibilbide garrantzitsu eta erakargarria da; horregatik, bisitariei eusteko eta jende gehiago erakartzeko formulak diseinatu behar dira.
“Paisaia zoragarrien ibilbidean” Erriberako paisaia natural ikusgarrienez goza dezakegu, natura eta paisaiak sekulakoak baitira. Ibilbide hori Erriberako beste bereizgarrietako bat izan daiteke. 

Gastronomiaren inguruan “Itinere landa ibilbidea” dago antolatua. Ibilbide horretan Erriberako aberastasun gastronomikoa ezagutu daiteke, eskualdeko jatetxe nagusietan, herrietan, upategietan, dolareetan, ostatuetan eta elikagaien inguruko jarduera gehigarrietan. Komeni da gastronomia Erriberako marka turistikoaren beste bereizgarri bat izatea. Horren harian, aholkua da gastronomiari ikuspegi berri bat ematea, estatuko beste ibilbide gastronomiko batzuekin lehiatzeko gai izan dadin.

Gainera, Erriberako basilika eta ermitetan tailu erlijioso ugari daude, eta horien inguruan beste ibilbide bat egin dute: Andre Mariari buruzko ibilbidea. Tailuek tokiko biztanleentzako balio emozional handia dute, baina balio turistikoa mugatuagoa da.
Azkenik, “Kultur arragoaren ibilbidean" ikusten da Tuteran musulmanak, judutarrak eta kristauak bakean bizi zirela lau mendean, 1498ra arte. Bake garai horrek herriko kale eta plaza ugaritan dauka isla. Horregatik, garai hartako kultur aberastasuna ezagutzera emateko bisita gidatuak antolatzea da proposamena. 
Produktu turistikoak

Erriberako produktu turistiko nagusiak hauek dira: 

Errege Bardea. Nafarroako Gobernuak Natura Parke izendatu zuen 1999an eta UNESCOk Munduko Biosfera Erreserba 2000. urtean. Parkean bi natura erreserba daude: Rincon del Bu eta Caidas de la Negra. Urtero 20.000 lagun inguru joaten dira Bardeara. Alde horretatik, masiboa ez den turismoa garatu nahi da, ekosistema zaintzeko. Bardea da mendi ibiliak egiteko eta mendiko bizikletaz eta motordun ibilgailuz ibiltzeko Nafarroako leku garrantzitsuenetako bat. Zalantzarik gabe, Erriberako erakargarri turistiko nagusietako bat da, eskualdeko bereizgarria. Bardea espazio turistiko gisa egonkortzeko prozesuak pixkanakakoa eta ondo pentsatua izan beharko du. 

Sendaviva. Sendaviva abentura eta dibertimendu parkea 2003an sortu zuten. Berezko eskaria dauka: gazte jendea eta familiak erakartzen ditu. Nafarrez gain gertuko probintzietako biztanleak ere joaten dira parkera.
La Oliva monasterioa eta zistertarrak. Garcia Ramirez errege nafarraren garaian eraiki ziren Espainiako lehenbiziko monasterio zistertarretatik hiru: Tulebrasen, Fiteron eta Zarrakaztelun. Zarrakazteluko La Oliva monasterioa da ezagunena eta jendeak gehien bisitatzen duena (urtero 22.000 bisitari joaten dira), eta Erriberako produktu nagusietako bat da. Produktu horiek sustatzeko ezinbestekoa da zistertarren garaia orain ulertzeko moduan interpretatzea eta errespetuz aurkeztea.
Fiteroko bainuetxea. Bainuetxe horretan bezero zaharrei eusteko eta berriak erakartzeko gai izan dira, ur termalei esker. Eskariari erantzuteko bi bainuetxe hotel dauzka: Gustavo Adolfo Becquer hotela eta Virrey Palafox hotela. Lehiatzeko gaitasuna handitzeko osasun kontzeptu berriak sortu beharra daude, Erriberan bakarrik eskuratu daitezkeenak: gastronomian eta bainuetxean oinarritutako bizitza osasuntsua, adibidez.
Tutera. Erriberako produktu nagusia izan beharko luke, hiriburu baten modukoa. Tutera da produktu turistiko hiritar eta kultural aldetik aukera gehien dituena.
Tuterako Monreal dorrea. Nafarroako lehen ganbera beltza da. Horregatik, dorrea sustatzeko ahalegina egitea ezinbestekoa da, bidaiariak erakartzeko.
Tarazonica bide berdea. Tarazonica bide berdea Tutera eta Tarazona lotzen zituen trenbidearen ibilbidea baliatuz egin dute. Produktu osagarri egokia izan daiteke, bi erkidego lotzen dituelako eta Tulebrasetik pasatzen delako
Formulazio estrategikoa
Erriberako ikuspegi orokorra aztertu ondoren, dokumentuan formulazio estrategiko bat egin dute, eskualdea turismo alorrean lehiatzeko gai izan dadin.
Planaren arabera, proiektu turistiko bateratu bat egin beharra dago, parte hartzen duten agente guztiek helburu berberak lortzeko lan egin dezaten. Gainera, proiektu horretan argi geratu behar da turismoak garrantzi handia daukala Erriberan, bai orain, bai gerora begira.

Halaber, Nafarroako panorama turistikoan Erribera bereizteko elementuak zehaztu behar dira: Bardea, Ebro ibaia, zistertarrak, Tutera eta berdura. Eta elementu horiek osatu behar dute Erriberako marka. 

Alde horretatik, produktu turistikoak egituratu eta balioetsi egin behar dira eta aurkezteko ahaleginak bateratu. 

Bukatzeko, azaldu dute balio kate turistikoaren adierazgarri izango den erakunde bat sortu beharra dagoela. Horretarako, aurrena proiektu bat egin eta agente guztiak inplikatu behar dira. Gero, babes politikoa eta ahalmen teknikoa eskuratu behar dira eta, horretarako, gestio taktiko eta estrategikoari eta turismo testuinguru orokorraren garapen eta bilakaerari buruzko jakintzak ezinbestekoak dira. Eta azkenik, produktuen eta marketinaren gaineko trebakuntza edo kanpoko laguntza behar dira.

Formulazio estrategiko hori oinarri hartuta, Erriberarako planean Erriberako marka turistikoa osa dezaketen aipatu bost elementu bereizgarrien planak egin dituzte.

